
FOKUS 

Reformasie en onderwys(-ers): 
enkele teologiese perspektiewe1

J.H. van Wyk 
Navorser: Skool vir Kerkwetenskappe 
Potchefstroomkampus 
Noordwes-Universiteit 
POTCHEFSTROOM 
E-pos: amievw@intekom.co.za

Abstract 

Reformation and education/educators: a few theological 
perspectives 

In this article the author summarises the key features of a 
reformed Christian approach to education from a theological 
perspective. He elaborates on the following: a life “coram Deo”, 
in the light of Scripture under the guidance of the Spirit, in the 
service of the kingdom of God, to the wellbeing of society and 
creation as well as to cultural maturity. Attention is also paid to 
some of the present problems with regard to the education 
system in the South African context as well as the great 
challenges accompanying it. 

                                      

1 Effens bygewerkte voordrag gelewer voor die Akademie Reformatoriese 
Opleiding en Studies (AROS) op 6 Mei 2005 in Pretoria. (Soos aan lesers 
bekend, pretendeer artikels wat in die Fokus-afdeling van In die Skriflig verskyn, 
nie om wetenskaplike navorsingsartikels te wees nie, maar Fokus bevat 
populêre artikels wat fokus op die praktyk van (aspekte van) die Christelike lewe 
en die bedieningsopset. Vandaar dat ’n bronnelys – indien vermeld – glad nie 
op volledigheid aanspraak maak nie.) 

Opsomming 

Reformasie en onderwys(-ers): enkele teologiese 
perspektiewe 

In hierdie artikel bied die outeur ’n opsomming van die 
hoofkenmerke van ’n gereformeerd-Christelike benadering tot 
die onderwys vanuit ’n teologiese perspektief. Hy verwys na die 
volgende: ’n lewe “coram Deo”, in die lig van die Skrif en onder 
leiding van die Gees, in diens van die koninkryk van God, tot 
welsyn van die samelewing, asook tot kulturele volwassenheid. 
Aandag is ook bestee aan enkele probleme waarmee die 
onderwyssisteem vandag in Suid-Afrika worstel en die 
uitdagings waarvoor dit gestel word. 

1. Inleiding 

Vooraf word enkele inleidende opmerkings gemaak, omdat dit vir die 
onderwerp belangrik is. 

Die eerste is dat ons as Euro-Afrikane (Eurokane?) (om vir ’n 
oomblik hierdie term te gebruik) baie duidelik daarmee moet 
rekening hou in watter sosiale konteks onderwys, opvoeding en 
akademiese onderrig vandag in Suid-Afrika plaasvind. Dit gaan hier 
oor akademiese onderrig van onderwysers in Suid-Afrika en nie in 
Europa, China of die VSA nie. Onderwysers moet toegerus word 
met Christelike norme en waardes wat relevant is vir die spesifieke 
Suid-Afrikaanse konteks. Veral die blankes se “Europese” 
agtergrond en invloed moet hulle nie blind maak vir die Suid-
Afrikaanse situasie nie. In Suid-Afrika is ons deel van Afrika en nie 
van Europa nie. Ons moet leer om meer Afrika-sentries as 
Eurosentries te dink. 

Dit beteken dat ons in ons opleiding die spesifiek Suid-Afrikaanse 
problematiek helder voor oë moet hou. Ons leef in ’n land met hoë 
syfers ten opsigte van misdaad, VIGS, armoede, werkloosheid, 
korrupsie, rassisme, gesinsontwrigting, ensovoorts, asook in ’n tyd 
waarin die naweë van die apartheidsbedeling nog merkbaar en 
voelbaar is. Veral die blanke jeug word vandag op talle terreine 
gepenaliseer vir die sondes van die vaders (en moeders). Die einde 
van regstellende aksie (omgekeerde diskriminasie?) is ook nog nie 
in sig nie. Daarby het ons ’n “neutrale” of (beter) onpartydige 
regering (en grondwet) waar geen groepsbevoorregting van 
toepassing is nie.  

Die tweede opmerking staan in noue verband met die eerste, 
naamlik dat ons vandag al hoe meer besef dat ons in Suid-Afrika 

met ’n multikulturele situasie te doen het. Die Suid-Afrikaanse 
samelewing bestaan uit ’n bonte verskeidenheid van taal-, volks-, 
kultuur- en geloofsgroepe en daarom is dit so belangrik dat die 
Akademie Reformatoriese Opleiding en Studies (AROS) oor ’n 
beleidsbepaling beskik wat fokus op die opleiding van “gerefor-
meerde onderwysers, ongeag geslag, ras, kultuur, afkoms of taal”. 
Dit is begryplik dat die Afrikaanse taal as voertaal gebruik word, 
maar dis ook belangrik dat hierdie beleid oordeelkundig (en 
inklusief) toegepas sal word indien die behoefte en aanvraag 
daarvoor bestaan. Afrikatalige Christelike onderwysers kan ’n groot 
rol speel in die toekoms van Suid-Afrika. 

Die derde opmerking is dat ons doelbewus aansluit by die beleid 
van AROS, wat die onderwysopleiding sien as ’n “verlengstuk om 
gelowige ouers te help met die opvoeding en opleiding van kinders” 
(AROS, 2005:10).2 Christelike onderwys is nie ’n verlengstuk van 
die kerk, van die maatskappy of van die staat nie, al is hierdie 
organisasies op die een of ander wyse by die akademie betrokke. 
Christelike onderwys is ’n verlengstuk van die ouerhuis, dit is ’n 
voortsetting van verbondsonderrig aan die jeug. Daarom is 
(eiesoortige) ouerskole en akademiese inrigtings, veral wanneer ’n 
besondere situasie dit vereis, eintlik die mees natuurlike saak op 
aarde.  

Die vierde opmerking is dat die term “reformatoriese opleiding” 
gebruik word in die sin van “Christelike” opleiding, of eintlik 
“gereformeerd-Christelike” opleiding. Ons sluit in hierdie verband 
doelbewus by vraag 32 van die Heidelbergse Kategismus (HK 
12:32) aan, waar die vraag – in ’n gereformeerde belydenis – gestel 
word: “Waarom word jy ’n Christen genoem?” Maar vir alle 
duidelikheid: ons posisioneer ons bewustelik binne die reforma-
toriese tradisie. 

Deurgaans sal blyk (vyfdens ) watter belangrike rol ’n Bybelse visie 
op die mens (jongmens) en die samelewing speel. Dit word slegs in 
die verbygaan genoem sonder om verder hier daarop in te gaan. 

                                      

2 AROS is een van twee inisiatiewe van die Aksie Reformatoriese 
(Gereformeerde) Skoolonderwys (ARSO) en spruit voort uit ’n groeiende 
behoefte om gereformeerde onderwys in Suid-Afrika te bevorder. AROS se breë 
beleidsvisie is die bevordering van gereformeerde tersiêre opleiding en studies 
in die hele Suid-Afrika. AROS bied in samewerking met die PUKkampus van die 
NWU ’n volledige B.Ed.-studie aan. Die Akademie is in Pretoria gevestig. 

Vervolgens word meer aandag aan die temas van reformasie en 
onderwys gegee en hulle onderlinge verband. 

2. Reformasie en onderwys 

In hierdie verband word ’n aantal bekende (en veral) reformatoriese 
temas uitgelig wat vir die onderwys in die algemeen en vir Suid-
Afrika in die besonder van groot belang is. 

2.1 Onderwys – voor die aangesig van God 

Die kerkhervormer Johannes Calvyn begin sy bekende Geneefse 
Kategismus met die vraag wat die belangrikste doel van die mens 
se lewe is en hy antwoord: om God ... te leer ken. Ongeveer 
dieselfde woorde staan ook in sy bekende Institusie: die hoogste 
doel van ’n gelukkige lewe is om God te ken (Inst. 1,5). Hiermee 
sluit Calvyn aan by die groot kerkvader Augustinus uit Noord-Afrika, 
wat aanvoer dat slegs kennis van (die ware) God geluk in die lewe 
kan bring (Conf. 5.4, 10.20). 

Hiermee is ’n fundamentele uitspraak gemaak: nie die kerk, nie die 
staat, nie die maatskappy, en selfs nie die skool en akademie, is die 
hoogste doel en sin van die lewe op aarde nie, maar Gód en net 
God alleen – God as drie-enige God, Vader, Seun en Heilige Gees. 
Anders gestel: in ’n Christelike akademie moet Gód die sentrale plek 
inneem en niks en niemand anders nie. 

Die Kerkorde het hierdie sentrale tema goed begryp toe hierdie saak 
(in ’n latere formulering) sodanig verwoord is dat “kerkrade moet 
toesien dat die ouers die skoolonderrig aan hulle kinders in die 
vrees van die Here laat geskied” (art. 21). Die uitdrukking “vrees van 
die Here” is een van die sentrale temas van die Ou-Testamentiese 
boodskap in verband met God en godsdiens. Regdeur die Ou 
Testament speel dit ’n belangrike rol en veral die Spreukeboek is vol 
daarvan, byvoorbeeld: “Die vrees van die HERE is die beginsel van 
die kennis” (Spr. 1:7; 9:10 – OAV); “die vrees van die HERE is tot 
die lewe” (Spr. 19:23 – OAV). Die woord “vrees” moet hier nie 
verstaan word in die sin van “angs hê vir” nie, maar in die betekenis 
van “ontsag hê vir”, want God is groot en heilig en die mens is klein 
en ’n sondaar. 

Die gedagte van “ontsag vir die Here God” moet nie misverstaan 
word asof God geen God van genade en vergifnis sou wees nie, 
nee, die gedagte van ’n genadige God staan inderdaad ook sentraal 
in die Ou en Nuwe Testament en kom herhaaldelik daarin voor. Vir 

Jona was God se goedheid dié groot probleem! (Jona 4:2; 1 Joh. 
1:5). 

’n Christen-student en ’n Christen-onderwyser leef elke oomblik van 
sy/haar lewe ’n lewe voor die aangesig van God (coram Deo), alles 
wat hy/sy doen, doen hy/sy tot verheerliking van God, ook studie en 
onderwys (1 Kor. 10:31). Daar is geen duimbreedte van die lewe 
waar God uit die gesigsveld van Christene verdwyn, waar sy Woord 
nie meer betekenis het en waar sy Gees nie meer werksaam is nie. 
Christene ken geen tweeslagtige lewe nie: ’n private geloofslewe en 
’n openbare sekulêre lewe, ’n Sondagslewe en ’n Maandagslewe, ’n 
lewe van godsdiens en ’n lewe sonder godsdiens. Lewe is 
godsdiens en godsdiens is lewe. Vir Christene bestaan daar dus 
geen boedelskeiding tussen geloof en wetenskap, tussen geloof en 
akademie nie. Orals staan hulle in diens van God, eer hulle Hom, 
streef hulle daarna om sy wil te doen, voel hulle hulle deur Hom 
aangespreek en geroep tot diens aan Hom en sy koninkryk. 

Juis daarom neem die gebed ook so ’n sentrale plek in die lewe van 
’n Christen in – en daarom ook in die akademie. In die gebed word 
uitdrukking verleen aan die mens se diepe dankbaarheid teenoor 
God, asook sy groot afhanklikheid van Hom. Daarom word sy seën 
ook afgebid oor alle aktiwiteite van die akademie. 

Dit is ’n lewensbeskoulike vertrekpunt: God staan sentraal in die 
lewe en sonder Hom verloor die lewe sy sin, betekenis en toekoms. 
Maar dit is ’n belydenis wat alleen te vind is by ’n Christen, ’n 
Christelike gesin, die Christelike kerk en ’n Christelike akademie. Dit 
is nie ’n belydenis wat ’n mens van ’n staat of maatskappy kan 
verwag waarby ook talle nie-Christene betrokke is nie. Dit is nie die 
taak van die staat om godsdiens te propageer nie, wél om 
godsdiensvryheid te verseker. Die staat moet ruimte maak dat die 
evangelieverkondiging kan voortgaan, en sodoende die ryk van die 
duisternis voor die ryk van die lig sal swig (NGB art. 36). 

2.2 Onderwys – in die lig van die Woord van God en onder 
leiding van die Gees 

Dat die Woord van die Here ’n lamp vir ons voet en ’n lig op ons pad 
is, is ’n waarheid wat Christene van jongs af met hulle saamneem 
(Ps. 119:105). “In U lig sien ons die lig” (Ps. 36:10) is ’n woord wat 
van betekenis is ook vir die akademiese wêreld. 

Dit is natuurlik waar dat die Here in sy algemene goedheid ook baie 
kennis, kundigheid en selfs deelwaarhede aan nie-Christene skenk. 

Ook in nie-Christelike skole en akademies is daar veel kundigheid te 
vind waarvan Christene inderdaad baie kan leer. Augustinus gaan 
selfs so ver om te beweer dat ons ons nie moet verontrus oor “die 
uitsprake van filosowe, met name die Platoniste, wat waar is en 
ooreenstem met ons geloof, maar ons moet dit vir ons eie gebruik 
opeis, as’t ware uit die hand van die eienaars (neem) wat geen reg 
daarop het nie” (Doctr. chr., 2.60). Hierdie uitspraak herinner nogal 
sterk aan die woorde van die apostel Paulus in 2 Korintiërs 10:5 
waar hy skryf: “Ons neem elke gedagte gevange om dit aan 
Christus gehoorsaam te maak.” 

Later sou Calvyn by Augustinus aansluit en veel waardering 
uitspreek vir die uitnemende gawes wat die Here ook aan heidense 
skrywers, kunstenaars en wetenskaplikes geskenk het, al 
beklemtoon hy dat hierdie gawes hulle oorsprong in die Gees van 
God vind (Inst. 2.2.13-17). Ook die bekende Potchefstroomse 
filosoof H.G. Stoker, het op talle plekke in sy filosofie na waarheids-
elemente by nie-Christelike filosowe verwys (vgl. Stoker, 1961:273-
278). (Persoonlik gee ek voorkeur aan die woord waarheids-
momente.) 

Alhoewel ons in die reformatoriese tradisie nie die openbaring van 
God in die skepping ontken nie, bely ons tog dat sy Woord-
openbaring “duideliker en meer volkome” is (NGB art. 2) en dat 
daaraan nie net prioriteit nie, maar inderdaad die primaat toegeken 
moet word. Ons moet egter goed begryp dat die Skrif nie ’n 
wetenskaplike handboek is wat eenvoudig oopgeslaan kan word om 
alle akademiese vrae te beantwoord nie; nee, dit is vir ons gegee 
“tot ons saligheid” (NGB art. 2), dit bevat die wil van God volkome, 
asook “alles wat die mens vir sy saligheid moet glo” (NGB art. 7). 
Die Skrif is dus ’n geloofsboek was as sodanig gelees en verstaan 
moet word. Dit is nie in akademiese taal geskryf nie, maar in 
gewone alledaagse taal word die groot dade van God verhaal en 
besing. Dit vertel van die oorsprong van die skepping en van die 
wonderlike toekoms; van God se genadige omgang met mense, met 
Israel, met die kerk; van God se verlossende genade in Jesus 
Christus en sy vernuwende krag deur sy Gees; en van sy komende 
koninkryk. Die groot raamwerk, die noodsaaklike oriëntasiepunte, 
die belangrike beginsels vir die Christelike lewe, wat natuurlik die 
onderwys en akademie insluit, word duidelik in die Skrif aangedui. 
(Oriëntasie beteken “soek waar die son opkom”.) Die Skrif dui die 
weg aan hoe die akademie “in U lig” beoefen kan word en hoe 
Christen-onderwysers toegerus kan word. 

Dit is belangrik om te onthou dat die Bybel sonder Christus as 
(hermeneutiese) sleutel ’n geslote boek bly. As ’n mens byvoorbeeld 
die Ou Testament sonder die vervulling daarvan in Christus lees, bly 
dit onverstaanbaar; “die sluier word [eers] deur Christus weggeneem 
vir iemand wat in Hom glo” (2 Kor. 3:14). Die wet van Moses en die 
profete en die psalmiste het immers van Hom geskrywe (Luk. 
24:44). “In die verlede het God baiekeer en op baie maniere met ons 
voorvaders gepraat deur die profete, maar nou, in hierdie laaste 
dae, het Hy met ons gepraat deur die Seun” (Heb. 1:1-2). 

Hiermee is een van die belangrikste verstaansreëls van die Bybel, in 
elk geval van die Ou Testament, gegee. ’n Mens kan nie sommer 
links en regs tekste aanhaal as bewysvoering vir alles en nog wat 
nie, jy moet elke teks as’t ware in die Christologie indoop om dit in 
sy volle betekenis vir vandag te verstaan. Hierin is die leiding van 
die Gees van God onmisbaar, want sonder die verligtende werk van 
die Gees bly die Bybel ’n geslote boek.  

In die reformatoriese tradisie het ons tereg vasgehou aan die 
eenheid van die Woord en Gees. Teenoor ’n verstarde ortodoksie 
(en vrysinnigheid!), wat meen om die Woord te verstaan sonder die 
verligtende werk van die Gees, en teenoor die Anabaptisme wat 
meen dat die Gees ook buite die Woord om nuwe openbarings kan 
gee, is in die reformatoriese tradisie vasgehou daaraan dat die Gees 
van God die Woord van God ontsluit. 

Dus, nie aan die woord van mense of wetenskaplikes, hoe kundig 
hulle ook al mag wees; nie aan die woord van pouse of dominees, 
hoe belangrik dit ook al mag wees; nie aan die woord van konsilies 
en sinodes, hoe indrukwekkend dit ook al mag klink, kom die 
hoogste gesag toe nie, maar slegs aan die Woord van God – maar 
dan die Woord van God wat reg verstaan en reg uitgelê is. Dit 
beteken ’n verstaan in die lig van die koms van Christus en onder 
leiding van die Gees, wat ook ’n sáámverstaan met ander gelowiges 
insluit (Ef. 3:18; Hand. 15). 

Juis omdat dit hier oor die Woord van Gód gaan, sal daar ook 
sprake moet wees van antitese en sal die tydsgees (van 
materialisme, sekularisme en ideologisme) ook behandel moet 
word. ’n Mens moet egter duidelik besef dat jy van antitese alleen 
nie kan leef nie. 

2.3 Onderwys – in diens van die koninkryk van God 

Ons raak hiermee ’n tema aan wat in die sestiende-eeuse 
Reformasie onderbelig is, naamlik die koninkryk van God. Van 
Bavinck (1922:51) is daar die beroemde uitspraak dat die koninkryk 
van God die wesenlike inhoud, die kern en die doel van die ganse 
wêreldgeskiedenis is. Inderdaad vorm hierdie tema die hoofinhoud 
van die prediking, die lewe en werk van Jesus Christus: Pro Rege! 
Die konklusie is onvermydelik: alles moet in diens staan van die 
koms van die koninkryk van God. Dit geld vir die Christelike gesin, 
vir die Christelike skool en ook vir die Christelike akademie. 

Die Christelike akademie staan nie – en mág ook nie – in diens 
staan van die kerk of die staat nie, maar voor alles en bo alles in 
diens van die koms van die ryk van God; God se nuwe wêreld in 
hierdie ou wêreld. Ons verskil dus hier van Kuyper, wat in die 
Christelike skool of universiteit die “kerk as organisme” sien 
funksioneer. Veeleer sien ons die Christelike akademie as ’n teken 
van die koninkryk van God in hierdie wêreld. Christelike onderwys lê 
dus nie in die verlengstuk van die kerk nie, is ook nie ’n uitwaaiering 
van die kerk in die samelewing nie, maar ’n teken van die komende 
koninkryk van God. Om vir ’n oomblik af te dwaal: die kerk is God se 
unieke gestalte van die koninkryk in die wêreld – heeltemal uniek, 
onvergelykbaar met enige ander samelewingskring. Die kerk is iets 
heel besonders, ’n direkte stigting van God-in-Christus deur sy 
Gees. Ons mag ook nie Bybeltekste wat spesiefiek op die kérk van 
toepassing is, sommerso oordra op die Christelike skool of 
akademie nie (vgl. Meijer, 1994).  

Die koninkryk van God maak van leerlinge en studente nie 
verlengde kerklidmate nie, maar koninkrykskinders wat in die 
akademie en in die samelewing tekens oprig van God se nuwe ryk; 
wat, volgens Paulus in Rom.14: 17, ’n koninkryk is van geregtigheid, 
vrede en vreugde (en ’n mens kan, “vryheid” byvoeg). Dít is die 
dinge waarin toekomstige onderwysers geoefen moet word, indien 
hulle ligdraers wil wees in ’n donker kontinent. 

Dit alles beteken nie dat ons as klein mensies, wat in ’n 
sondebedeling leef, die koninkryk op aarde volkome kan realiseer 
nie. Uiteindelik is die voltooide ryk ’n gawe uit die hand van God, 
maar ons kan wel klein tekentjies daarvan oprig, waterpanne in ’n 
groot woestyn aanlê, Christelike akademies in ’n ontkerstende 
samelewing oprig. 

Al studerende en doserende, leer Christene sodoende steeds meer 
wat dit beteken om die universele koningskap van Jesus Christus te 
bely en te beleef. Hierdie waarheid is ’n geloofsbelydenis wat nooit 
dwangmatig op nie-Christene afgedruk mag word nie – een van die 
groot foute van die Onderwyswet 39 van 1967 in Suid-Afrika. (’n 
Ander fout wat soms genoem word, is dat die wet Christelik én 
nasionaal was en nié Christelik-nasionaal nie; en dan ook nog 
“nasionaal” in ’n eksklusiewe betekenis.) Die koningskap van 
Christus kan buite die kerk slegs dáár met oortuiging bely word waar 
almal Christene is, almal op dieselfde grondslag staan en vir 
dieselfde doel werk, soos byvoorbeeld in ’n Christelike skool of 
akademie. 

2.4 Onderwys – tot welsyn van die samelewing en die 
bewaring van die omgewing 

Twee sake, wat onlosmaaklik verbonde is, verdien hier vermelding. 
’n Samelewing kan nie bestaan indien sy bestaansruimte stelselma-
tig vernietig word nie. 

Christenonderwysers en Christelike akademies lewer onteenseglik 
ook ’n belangrike bydrae tot die welsyn van die samelewing deur die 
bybring van kennis, kundigheid en vaardigheid aan jongmense. 
Sonder goed opgeleide en toegeruste jongmense kan geen samele-
wing na behore funksioneer nie. In aansluiting by die ouerhuis, 
ontvang studente verdere toerusting in verband met die Christelike 
lewe; word hulle geleer wat dit beteken om respek te betoon vir die 
medemens, vir sy lewe, sy besittings, sy huwelik, sy gevoelens, sy 
waardestelsel; word hulle geleer om die stryd aan te knoop teen 
VIGS-besmetting, misdaad, korrupsie, nepotisme, nalatigheid, lui-
heid, werkskuheid, agterlosigheid en sedeloosheid. Veral die stryd 
teen VIGS, misdaad, korrupsie en rassisme verg besondere aandag 
in ons land. Indien ons daarin wil slaag om ’n verantwoordelike, 
regverdige en vrye samelewing op te bou, sal hierdie “sosiale 
euwels” met mag en mening aangepak moet word. Waaraan daar 
tans ’n dringende behoefte betaan is ’n (Suid-Afrikaanse) gedrags-
kode (code of conduct) wat vir die jeug as bron van inspirasie en as 
lewende ideaal kan dien. 

Wat verder van besondere belang is, is dat studente reeds van 
jongs af onderrig sal word in wat dit beteken om ’n Christelike 
benadering tot veral die politiek en die ekonomie te ontwikkel. Dit 
beteken nié dat hulle al van jongs af met ’n bepaalde politieke of 
ekonomiese ideologie (nasionalisme of kapitalisme) geïndoktrineer 
sal word nie, maar wel dat hulle die nodige vaardigheid sal ontwikkel 

om op volwasse wyse hierdie (en ander) sisteme en stelsels te 
evalueer, en tussen goed en kwaad, reg en onreg te kan onderskei. 
Die les van die donker apartheidsverlede moet as ’n duidelike baken 
dien om nié weer die foute van die verlede te herhaal nie. Hier kan 
die groot beginsels van die koninkryk van God met vrug van 
toepassing gemaak word.  

Christenonderwys kan baie doen om onnodige spanning en 
polarisasie in die samelewing te versag en harmonie en versoening 
te bevorder. Veral in die reformatoriese tradisie – dink aan Calvyn – 
word sterk klem gelê op die feit dat elke Christen ’n bepaalde roe-
ping van God ontvang het: ’n roeping om juis as Christen (-onder-
wyser en -student) in die samelewing diensbaar te wees – sout vir 
die aarde, lig vir die wêreld en suurdeeg vir die samelewing. 

Die reformasie van ’n samelewing begin by reformasie in die ouer-
huis en word voortgesit in die Christelike skool en die Christelike 
akademie, waar goed toegeruste, vaardige en verantwoordelike 
burgers vir die samelewing gevorm word. 

Die ekologiese vraagstuk is ’n vraagstuk wat in die skole en 
akademie (en tuis) gewen of verloor gaan word. Die mensheid kan 
doodgewoon nie bekostig om onveranderd met die besoedeling van 
die omgewing, water en lug voort te gaan nie. Indien daar in hierdie 
verband geen dramatiese verandering plaasvind nie, is ons besig 
om die tak waarop ons sit stelselmatig af te saag. Christen-
onderwysers het in hierdie opsig ’n onoorsienbare taak, naamlik om 
jongmense ’n nuwe waardering vir die omgewing aan te leer as 
skepping van God, dat God die eintlike Eienaar van alles is 
(Ps. 24:1) en dat ons as mense slegs rentmeesters en bestuurders 
van God se eiendom is. Dit sluit in ’n nuwe waardering vir die see en 
alles wat daarin lewe, vir die aarde, die plante- en diereryk, selfs vir 
die hemelruim bo ons, waar die besoedeling ook hand oor hand 
toeneem. 

Natuurlik moet hierdie dinge ook aan openbare of staatskole en 
staatsakademies aandag ontvang, maar in die Christelike akademie 
kan dit met soveel meer diepte en trefkrag hanteer word. Christene 
benader hierdie vraagstuk immers vanuit ’n bepaalde lewens- en 
wêreldbeskouing. 

2.5 Onderwys – groei tot volwassenheid en persoonlikheids-
ontsluiting 

Onderwys besit, naas die sosiale aspekte, ook ’n individuele kant. ’n 
Student is immers ook ’n individu met ’n bepaalde persoonlikheid en 
met bepaalde talente wat ontwikkel en ontsluit moet word (vgl. 
Gunter, 1970; Waterink, 1964). In die Christelike geloofstradisie, 
waar God en sy Woord en Christus en sy Gees so ’n bepalende rol 
speel, kan hierdie persoonlikheidsontsluiting en groei tot volwassen-
heid met soveel meer diepte voltrek word. Hier gaan dit immers nie 
bloot oor die humanistiese stelreël om “’n goeie mens” te kweek nie, 
maar dit gaan oor ’n mens in diens van God, “volkome voorberei en 
toegerus vir elke goeie werk” (2 Tim. 3:17). Goeie werke bestaan 
daarin om te doen “wat goed en nuttig is vir die mense” (Tit. 3:8), 
maar ook daarin om alles te doen wat God van ons in elke 
besondere lewensomstandigheid vra. 

Wat hier belangrik is om in gedagte te hou, is dat die skool en 
akademie nie kerkwerk mag doen nie. Die skool/akademie is nie ’n 
verlengstuk van die kerklike kategese nie – al is daar ook ’n verband 
– maar dit is ’n verlengstuk van die geloofsonderrig van die 
ouerhuis. ’n Christelike akademiese inrigting is nie ’n kerk in die 
kleine nie, maar ’n organisasie van Christene wat die koninkryk van 
God in die samelewing wil dien. 

Van Christelike dosente word verwag om hulle studente só te 
begelei dat hulle hulle persoonlike Godgegewe talente volledig kan 
ontwikkel, sodat hulle as volwasse burgers hulle roeping in die 
samelewing kan vervul. 

2.6 Onderwys – volgens aanvaarde akademiese standaarde 

Die uitdrukking, “hoe Christeliker, hoe onkundiger”, is ’n grondige 
mistasting. Wie sodanige siening handhaaf, het ’n foutiewe siening 
van die verhouding tusen geloof en wetenskap. Die Christelike 
geloof ondermyn nie wetenskaplike ondersoek en navorsing nie, wél 
die onbybelse ideologiese voorveronderstellings daarvan. Die 
Christelike akademie het geen probleem met die handhawing van 
hoë (deur die staat bepaalde) akademiese standaarde nie. Indien 
moontlik, moet selfs daarna gestreef word om daardie standaarde 
verby te steek. ’n Christelike skool of akademie wil glad nie ’n 
tweedeklas of minderwaardige inrigting wees nie, maar wil graag 
uitmunt in gehalte en standaard. 

In die Christelike lewe word ’n hoë premie geplaas op die motief van 
kwaliteit, dit wil sê op die feit dat dinge wat gedoen behoort te word 
– ook op onderwysgebied – goéd gedoen sal word. Afskeepwerk is 
eties onaanvaarbaar. 

3. Probleme en uitdagings in die praktyk 

Dit is belangrik om, in die lig van bostaande, kortliks aandag te 
bestee aan enkele konkrete probleme en uitdagings waarmee tans 
op onderwysgebied in Suid-Afrika geworstel word. 

Die Konvent van Reformatoriese Kerke in Suider-Afrika het in Maart 
2006 ’n spesiale konferensie oor “Kerk en Onderwys” gehou waarty-
dens op die huidige onderwyssituasie in Suid-Afrika gefokus is. 
Enkele van die gespreksresultate het in Die Kerkblad van Junie 
2006 neerslag gevind en word hier kortliks opgesom: 

• Die multikulturele onderwysbedeling wat sedert 1994 beslag 
gekry het, stel nuwe eise en uitdagings wat nie altyd sinvol en 
doeltreffend hanteer word nie. 

• Die invloed van die massamedia en die tegnologie op die jeug 
behoort verreken en ten goede aangewend te word. 

• Swak administrasie van onderwyssake deur staatsdepartemente 
het ’n nadelige invloed op die hele onderwyssisteem. ’n Mens 
dink in hierdie verband aan die talle voorvalle van die uitlek van 
vraestelle tydens die matriekeindeksamen. 

• Groot tekorte aan behoorlik toegeruste skole en klaskamers werk 
negatief in op doelmatige onderrig. 

• Groot tekorte aan (bekwame en toegeruste) onderwysers word 
ondervind en talle verlaat die land (onder andere vanweë die hoë 
voorkoms van misdaad). 

• By baie skole vind ’n verlaging van norme en standaarde plaas. 

• Skooldissipline het in talle skole verval, wat daartoe meewerk dat 
die moreel van die onderwyspersoneel verlaag. 

• Daar bestaan ’n gevaar dat moedertaalonderrig óf afgeskaal 
word (bv. Afrikaans) óf nie tot sy reg kom nie (bv. Afrika-tale), 
terwyl die Grondwet duidelik ’n bepaling ten gunste van 
moedetaalonderrig bevat, waar dit enigsins moontlik is 
(Grondwet, 2.29.2). 

• Daar heers groot kommer oor die onbetrokkenheid van ouers ten 
opsigte van skoolbeheerliggame, waar die missie en etos van 
skole bepaal word (vgl. Die Suid-Afrikaanse Skolewet, Wet 84 
van 1996). 

• Talle ouers meen dat die (relatiewe) outonomie van die openbare 
skool vanweë groter staatsinmenging in gedrang kom, omdat 
hulle magte by die aanstelling van onderwysers (sedert 2006) 
ingekort is. Nog ’n voorbeeld van (oormatige) staatsinmenging is 
die feit dat die Gautengse Onderwysdepartement in Junie 2006 ’n 
omsendbrief aan skoolhoofde gerig het, waarin hulle verbied 
word om direk met die media te praat (en klagtes te vermeld). 

• In ’n openbare multikulturele en multireligieuse skool sal die volle 
uitlewing van die Christelike geloof en godsdiens hoe langer hoe 
meer onder groot druk kom en uiteindelik van die toneel verdwyn 
(soos in die VSA). 

Die vraag wat hom dus met stygende dringendheid aan ons opdring, 
is of daar in die toekoms nie al hoe meer in die rigting van 
onafhanklike skole (“privaatskole”) beweeg gaan (of behoort te) 
word nie. Die Grondwet (2.29.3) laat dit inderdaad toe, mits daar 
geen diskriminasie op grond van ras aanwesig is nie, sodanige 
skole geregistreer is en die onderrig op aanvaarbare standaard is. 
Aangesien die openbare skole ’n al hoe meer godsdienstig 
“neutrale” of “onpartydige” etos gaan vertoon, gaan die idee van ’n 
onafhanklike skool in die toekoms al hoe meer veld wen, te meer as 
daar gestreef word na ’n skool met ’n uitgesproke Christelike 
karakter. 

Daar is ook nog die moontlikheid van tuisonderrig, maar dit skep 
weer sy eie probleme (bv. dié van (dis-)sosialisering, hoewel dit 
oorkom kan kom). In die VSA presteer kinders met tuisonderrig 
beter as dié op openbare skole. 

4. Samevatting 

Die situasie van die skool, kollege, universiteit en akademie in Suid-
Afrika bevind hom tans in ’n stroomversnelling. Die proses van 
voortgaande neutralisering van die hele onderwyssisteem stel 
enorme uitdagings aan ouers, onderwysers en inrigtings, te meer 
indien hulle Christene is. Die staat het nie ’n keuse nie, hy moet sorg 
vir openbare opvoedkundige inrigtings, want hy soek na bekwame 
en goed toegeruste burgers om die samelewing staande te hou en 
uit te bou. Naas die openbare staatsinrigtings, bestaan daar 
verskeie soorte kerkskole en kerkkolleges, wat seker, in ’n vrye 

demokrasie, goeie aanspraak op bestaansreg het. Dáárnaas moet 
daar egter ook ruimte wees vir die bestaan van gereformeerd-
Christelike ouerskole en akademies waarvan die aantal in die 
huidige omstandighede, so wil dit voorkom, steeds (gaan) toeneem. 
Solank aan die vereiste akademiese standaard voldoen word, 
behoort die staat myns insiens sodanige inrigtings finansieel te 
ondersteun, maar sonder om die selfstandigheid van daardie 
opleidingsentra te ondermyn of aan te tas (dink in hierdie verband 
aan die gebeure rondom die voormalige PU vir CHO). 

Goed toegeruste Christelike onderwysers vir Suid-Afrika? Daar is 
inderdaad ’n enorme behoefte daaraan! In hierdie verband kan 
AROS sy beskeie bydrae lewer. Die meeste groot dinge begin 
immers klein. 

5. Uitleiding: die vrymag van die Gees  

Die artikel sluit af met ’n verhaal wat maklik misverstaan kan word 
en wat, oppervlakkig beskou, die indruk kan skep asof ’n streep deur 
die voorafgaande getrek word. Dit is egter nie die bedoeling nie. 

Die verhaal lewer ’n bewys van die vrymag van die Gees van God 
wat werk soos en waar Hy wil (Joh. 3:8). Dit gaan daaroor dat een 
van die grootste denkers wat die Christelike kerk nog opgelewer het, 
Aurelius Augustinus (354-430), sy opleiding nie in ’n Christelike 
skool/akademie ontvang het nie, maar in sekulêre inrigtings. 
Augustinus het in Noord-Afrika sy opleiding in publieke “skole” 
(Tagaste, Madaura, Kartago) ontvang en tog later, nadat die Gees 
van God in sy lewe ingegryp het, een van die grootste teoloë van 
alle tye geword. Wanneer hy later terugkyk op die opleiding van sy 
jeugjare, maak hy daarvan melding dat daar één ding in sy 
jeugstudie ontbreek het, naamlik die “altyd geldende reëls van die 
ewige heil” (dit wil sê Christus) (Conf. 1,18). In die lewe van 
Augustinus sien ’n mens die oneindige waarde van ’n belangstellen-
de en biddende moeder wat haar seun nie aan homself oorlaat nie; 
en natuurlik die betekenis van die Gees van God wat ’n verloopte 
jongmens (hy het vir byna ’n dekade behoort aan die Christelike 
sekte wat as Manicheërs bekend gestaan het) deur die Woord 
(Rom. 13:13-14) tot inkeer kan bring en aan sy koninkryk diensbaar 
kan maak. 

Hierdie verhaal word meegedeel, nié om daarmee te sê dat ’n 
Christelike akademie eintlik oorbodig is nie, maar om duidelik te 
maak dat ’n mens nie afwysend (en oorkrities) teenoor staatsoplei-
dingsentra moet staan nie, maar dit tot voorwerp van ons voorbid-

352   In die Skriflig 40(2)2006:339-353 



 J. H. van Wyk 

ding moet maak. Ook dáár is nog kinders van God en ook vandaar-
uit kan Hy nog groot diensknegte en diensmaagde laat voortkom en 
in sy koninkryk gebruik. In ’n plurale samelewing moet daar vir albei 
ruimte wees: staatsopleidings én Christelike akademies. 

Daar is in Suid-Afrika inderdaad ’n groot behoefte aan vrye 
Christelike akademies wat die wetenskap beoefen en wat onderwy-
sers oplei “in U lig”, tot welsyn van die samelewing en in diens van 
die koninkryk van God. 

